ქართული პრესის მონიტორინგი

29.05.2018

სარჩევი:
- 3 -რეზონანსი


- 3 -ნატო-ს გენმდივნის აღიარება სამიტამდე თვენახევრით ადრე - "საქართველოს უკვე ყველაფერი აქვს, რაც საჭიროა ნატო-ს წევრობისთვის" (რეზონანსი)


- 5 -"ამ ქვეყანაში უნდა დასრულდეს ვიღაცების მიმართ ხელის დაფარება" - ვახტანგ ძაბირაძე მიიჩნევს, რომ საზოგადოებაში "ქართული ოცნებისადმი" დამოკიდებულება მკვეთრად არის შეცვლილი (რეზონანსი)


- 6 -"უკვე 6 თვეა, გავიძახი - დამნაშავეებს ფარავენ!"  - ხორავას ქუჩაზე მოკლული მოზარდის მამა პარლამენტში დროებითი საგამოძიებო კომისიის შექმნას მიესალმება (რეზონანსი)


- 7 -ავტობუსით და მეტროთი მგზავრობა შეიძლება 80 თეთრამდე გაძვირდეს (რეზონანსი)


- 8 -საკრედიტო კომპანიების დიდი გაერთიანება შემოდგომიდან დაიწყება (რეზონანსი)


- 9 -"ოჯახთან გაუცხოება უბიძგებს ახალგაზრდას ასოციალური ქცევისკენ" - რა უნდა გაითვალისწინოს საქართველომ ნარკოპოლიტიკის კუთხით ევროპის ქვეყნების გამოცდილებიდან (რეზონანსი)


- 10 -მიწის 75% ჯერაც დასარეგისტრირებელია, პროგრამა ალბათ გაგრძელდება (რეზონანსი)


- 11 -ქალაქი გადაღობილია შლაგბაუმებით, ჯაჭვებით, ბოძებით... (რეზონანსი)


- 11 -ახალი თაობა


- 11 -ნიკა მელია: როცა კალაძე „ნაციონალებთან“ სიამტკბილობაში იყო, მე ქუჩაში ვიდექი და გირგვლიანის მკვლელობას ვაპროტესტებდი (ახალი თაობა)


- 12 -„შევახსენებ „ოცნებას“, „ნაციონალები“ იმან გადაიყოლა, რომ თავისიანი არ დასაჯეს!“  - მამუკა გამყრელიძე: სამარცხვინოა, რაც ზაზა სარალიძის ირგვლივ მოხდა (ახალი თაობა)


- 14 -შოთა მალაშხია: „ოცნებაში“ იქცევიან ისე, როგორც ვირთხები ჩასაძირად გამზადებულ გემზე - „წულუკიანი რუსეთს ათეთრებდა და 2008 წლის ომს საქართველოს აბრალებდა“ (ახალი თაობა)




რეზონანსი 
ნატო-ს გენმდივნის აღიარება სამიტამდე თვენახევრით ადრე - "საქართველოს უკვე ყველაფერი აქვს, რაც საჭიროა ნატო-ს წევრობისთვის" (რეზონანსი) 
ავტ.: ია აბულაშვილი

„საქართველოს უკვე ყველაფერი აქვს, რაც საჭიროა, რათა ნატო-ს წევრი გახდეს“, - ეს განცხადება ნატოს გენერალურმა მდივანმა ნატო-ს საპარლამენტო ასამბლეის სესიაზე გააკეთა. გამოცემა კიდევ ერთხელ დაინტერესდა საქართველო-ნატოს ურთიერთობის სამომავლო პერსპექტივით. 
სტატიაში ნათქვამია, რომ ვარშავაში გამართულ ნატო-ს საპარლამენტო ასამბლეის სესიაზე, სადაც ნატო-ს წევრი და პარტნიორი სახელმწიფოების პარლამენტარები განიხილავდნენ ალიანსის წინაშე არსებულ გამოწვევებს, სიტყვით გამოსვლისას პოლონეთის პარლამენტის სპიკერმა მარეკ კუხჩინსკიმ განაცხადა, რომ პოლონეთი მხარს უჭერს ნატო-ში უკრაინისა და საქართველოს გაწევრიანებას და ალიანსის კარი უნდა გაიღოს ყველა ქვეყნისთვის, რომლებიც ნატო-ს წევრობიდან გამომდინარე ფასეულობებსა და მოვალეობას იზიარებენ.

საქართველოს ნატო-ში გაწევრიანების პერსპექტივაზე საქართველოს ხელისუფლებაშიც საუბრობენ. პრემიერ-მინისტრი გიორგი კვირიკაშვილი იმედოვნებს, რომ 2021 წელს, როდესაც 100 წელი შესრულდება საბჭოთა ოკუპაციის დღიდან, საქართველო ამ თარიღს შეხვდება ჩრდილოატლანტიკური ალიანსის ნამდვილი წევრის სტატუსით.

საგარეო საქმეთა მინისტრი მიხეილ ჯანელიძე, ასევე, იმედოვნებს, რომ ნატო-ს მომავალ სამიტზე საქართველოს წინსვლას ნატო-სკენ მიმავალ გზაზე შესაბამისი შეფასება მიეცემა.

აღნიშნულ განცხადებებთან ერთად სტატიაში ყურადღება გამახვილებულია რუსეთის ფედერაციის საბჭოს საერთაშორისო კომიტეტის წევრ ოლეგ მოროზოვის შეფასებაზეც, რომელიც არ გამორიცხავს, რომ ნატო-მ შეიძლება დაარღვიოს თავისი მოთხოვნები კანდიდატი ქვეყნებისადმი და საქართველო ალიანსში მიიღოს რუსეთზე წნეხისთვის.

რას უნდა ელოდოს საქართველო ბუქარესტის 11-12 ივლისის სამიტზე? ამ კითხვით გამოცემამ ვახტანგ მაისაიას მიმართა. მაისაია ფიქრობს, რომ ბოლო დღეებში მნიშვნელოვანი განცხადებები გაკეთდა, თუმცა, საქართველოს მხოლოდ გარკვეული ქვეყნების მხარდაჭერა აქვს და ჩვენს ქვეყანას კიდევ ბევრი კუთხით მოუწევს მუშაობა. – „რაც შეეხება ნატო-ში საქართველოს გაწევრიანების შანსს, დღეს არსებული გეოპოლიტიკური ფონი, ახალი ცივი ომი, ხელს გვიწყობს და ამ გეოპოლიტიკურ ფერხულში შეიძლება ჩვენი შანსი გაიზარდოს, ხორცი შეესხას ჩვენს საუკუნოვან ნებას. ეს მომენტიც მნიშვნელოვანია“, - აცხადებს მაისაია და დასძენს, რომ თუკი კანდიდატი ქვეყნის სტატუსს მივიღებთ, გაწევრიანებისთვის კიდევ რამდენიმე წელი იქნება საჭირო. 

"ამ ქვეყანაში უნდა დასრულდეს ვიღაცების მიმართ ხელის დაფარება" - ვახტანგ ძაბირაძე მიიჩნევს, რომ საზოგადოებაში "ქართული ოცნებისადმი" დამოკიდებულება მკვეთრად არის შეცვლილი (რეზონანსი) 
ავტ.: თამუნა მუკბანიანი

ინტერვიუ ვახტანგ ძაბირაძესთან 

ვახტანგ ძაბირაძე მიიჩნევს, რომ საზოგადოებაში „ქართული ოცნების“ მიმართ უკმაყოფილება დღითი დღე იზრდება და თუკი ხელისუფლებას ვითარების დარეგულირება სურს, მან მკვეთრი ნაბიჯები უნდა გადადგას.  – „ეს იქნება ძიუდოისტების აქცია, თუ სხვა რომელიმე აქცია, ნიშნავს იმას, რომ საზოგადოებაში "ქართული ოცნებისადმი" დამოკიდებულება უკვე მკვეთრად არის შეცვლილი. "ქართული ოცნების" მიმართ საზოგადოება არის კრიტიკული, მაგრამ ეს მუხტი ჯერ არ არის ძალიან მაღალ დონეზე ასული. მისი აცილება ჯერ კიდევ შესაძლებელია“, - აცხადებს ძაბირაძე. 

ვახტანგ ძაბირაძე ნარკოლიბერალიზაციის საკითხზეც საუბრობს. მისი აზრით, უნდა მოხდეს გამიჯვნა და ნარკოლიბერალიზაციისა და პოლიტიკის ლიბერალიზაციას შორის. პოლიტიკის ლიბერალიზაცია კი დეკრიმინალიზაციაში უნდა გამოიხატოს და პარალელურად გაძლიერდეს ბრძოლა ნარკორეალიზატორების წინააღმდეგ. ანალიტიკოსის განცხადებით, ხელისუფლებამ მკვეთრად უნდა დააფიქსიროს, რომ სპეცოპერაციის ჩატარების უფლება აქვს ყველგან, სადაც ნარკოტიკის რეალიზაცია ხდება, იქნება ეს კლუბი თუ სხვა დაწესებულება, თუმცა, ეს ღონისძიებები კანონის დაცვით უნდა წარიმართოს. 

ძაბირაძე 27 მაისს, რუსთაველის გამზირზე ჩატარებულ აქციასაც ეხმაურება. მისი თქმით, ბუნებრივია, რომ საზოგადოებას აქვს კითხვები ხორავას ქუჩაზე მომხდარ ტრაგედიასთან დაკავშირებით და მას პასუხი უნდა გაეცეს. – „ჩვენ ვცხოვრობთ ისეთ ქვეყანაში, სადაც პოლიციისადმი ნდობა არის ძალიან დაბალი. ჩვენ გვახსოვს, რა ხდებოდა გირგვლიანის მკვლელობასთან დაკავშირებით. გვახსოვს ისიც, როგორ წარიმართა ეს პროცესი. ამიტომ პროკურატურას უნდა ჰქონოდა იმდენი გამჭრიახობა, რომ რაც მოხდა ხორავას ქუჩაზე, ამ საქმის ძიება ყოფილიყო მაქსიმალურად ადეკვატური და მაქსიმალურად გამჭვირვალე. როდესაც ასე არ არის, მაშინ ჩნდება ეჭვები.

სარალიძის მამის მხრიდან მოწოდებას, ბუნებრივია, ბევრი შეუერთდებოდა. ძალიან სწორად მიმაჩნია, რომ საზოგადოება მონაწილეობს ამ პროცესში და ითხოვს სიმართლის დადგენას, რადგან ერთხელ და სამუდამოდ ამ ქვეყანაში უნდა დასრულდეს ვიღაცების მიმართ ხელის დაფარება“, - დასძენს ვახტანგ ძაბირაძე. 

"უკვე 6 თვეა, გავიძახი - დამნაშავეებს ფარავენ!"  - ხორავას ქუჩაზე მოკლული მოზარდის მამა პარლამენტში დროებითი საგამოძიებო კომისიის შექმნას მიესალმება (რეზონანსი) 

ავტ.: თამარ შუკვანი

"ევროპული საქართველოს" წარმომადგენელმა ელენე ხოშტარიამ განცხადებით მიმართა პარლამენტის კანცელარიას. იგი ხორავას ქუჩაზე მომხდარი მკვლელობის საქმის შესწავლის მიზნით პარლამენტში დროებითი საგამოძიებო კომისიის შექმნას ითხოვს და აცხადებს, რომ გამოძიებასთან დაკავშირებით სერიოზული კითხვები არსებობს, რომლებზეც პასუხის გაცემა „ქართული ოცნების“ ინტერესებშიც უნდა შედიოდეს. 
ამ ინიციატივის თაობაზე ზაზა სარალიძემ განაცხადა, რომ პარლამენტში დროებითი საგამოძიებო კომისიის შექმნის შესაძლებლობას მიესალმება და რომ ნებისმიერი შეთავაზება მისაღებია, თუ იგი სიმართლის დადგენაში დაეხმარება.

"უკვე 6 თვეა, გავიძახი - დამნაშავეებს ფარავენ, დამნაშავეებს ფარავენ-მეთქი. სანამ ამხელა აჟიოტაჟი არ მოჰყვა და მთელი საქართველო გვერდით არ დამიდგა, მანამდე არ უნდა მოეხდინათ რეაგირება?!", - აღნიშნავს სარალიძე.
ავტობუსით და მეტროთი მგზავრობა შეიძლება 80 თეთრამდე გაძვირდეს (რეზონანსი) 
ავტ.: თამუნა მუკბანიანი

გამოცემის ცნობით, დედაქალაქში საზოგადოებრივი ტრანსპორტით მგზავრობის (მეტრო და ავტობუსი) ღირებულება შეიძლება 60%-ით გაიზარდოს. მიზეზი მერიის მხრიდან ერთიანი საბარათე სისტემის შემოღებაა, რომელიც მიკროავტობუსებს, მეტროს და ავტობუსებს გააერთიანებს.  მერიაში ამ საკითხზე დამატებით კომენტარს არ აკეთებენ, ტრანსპორტის სფეროს სპეციალისტებს კი ფასის მატების მოლოდინი აქვთ.

„ტრანსპორტი პირდაპირაა მიბმული ქვეყნის ეკონომიკასთან და შეუძლებელია, ხელოვნურად გვეჭიროს ფასი დიდი ხნის განმავლობაში, მით უმეტეს დოტაციის პირობებში. სერვისების ღირებულება ფაქტია არ არის ფასის ადეკვატური, ამიტომ ფასი, ლოგიკურად, გაიზრდება და გაუთანაბრდება "მარშრუტკით" მგზავრობის ღირებულებას, რითიც ერთიანი საბარათე სისტემის დანერგვა უფრო გამარტივდება", - აღნიშნა ტრანსპორტის სფეროს სპეციალისტმა ვასო ურუშაძემ.

საკრედიტო კომპანიების დიდი გაერთიანება შემოდგომიდან დაიწყება (რეზონანსი) 
ავტ.: მარი ჩიტაია

სტატიის თანახმად, მიკროსაფინანსო ორგანიზაციები და ონლაინ სესხების კომპანიები, შესაძლოა, გაერთიანდნენ. ახალმა რეგულაციამ საფინანსო ბაზარს სერიოზული პრობლემა შეუქმნა. კრიზისი უკვე იგრძნობა, რის გამოც გასულ კვირას 2 ონლაინ ორგანიზაცია დაიხურა. როგორც სპეციალისტები ვარაუდობენ, ეს ტენდენცია გაგრძელდება. შექმნილ ვითარებაში ერთადერთი გამოსავალი სწორედ მათი გაერთიანებაა და ეს პროცესი, სავარაუდოდ, მალე დაიწყება.

არც ისაა გამორიცხული, რომ გაერთიანებული და უკვე გამსხვილებული ორგანიზაციები საბოლოოდ ბანკებად ჩამოყალიბდნენ. არასაბანკო ფინანსურ დაწესებულებათა ასოციაციის თავმჯდომარე ირაკლი ბერძენაძე ფიქრობს, რომ კომპანიების შერწყმის ტენდენცია შემოდგომიდან გამოიკვეთება და ეს პროცესი დაახლოებით 6 თვის განმავლობაში გაგრძელდება.

რაც შეეხება ლომბარდებს, ფინანსისტის აზრით, მათი უმეტესობისთვის რეგულაცია სავალალო შედეგს მოიტანს და ბევრს საქმიანობის შეჩერება მოუწევს.

ანალიტიკოს ვახტანგ ჭარაიას მიაჩნია, რომ გაერთიანებით ბაზარი უფრო კონკურენტუნარიანი გახდება, ნაკლები პრობლემა შეექმნება მომხმარებელსაც, თუმცა ამ პროცესის პარალელურად ბევრი ადამიანი დაკარგავს სამუშაოს.

„მეორე მხრივ, არა მგონია, ამით ქვეყნის ეკონომიკა დაზარალდეს, პირიქით, შეიძლება შეუწყოს კიდეც ხელი, რადგან სწრაფი სესხები, რეალურად, პრობლემას უფრო ქმნიდა, ვიდრე სარგებელს", - აღნიშნავს ჭარაია.

ანალიტიკოსი ფიქრობს, რომ რეგულაციის შედეგად იმპორტზე დამოკიდებულება შემცირდება, რაც ეკონომიკისთვის სარგებლის მომტანიც შეიძლება გახდეს.

“საბოლოო ჯამში, კრედიტების შეზღუდვით იმპორტზე დამოკიდებულება შემცირდება, ის ფული, რასაც ხალხი წინმსწრებად ხარჯავდა ტექნიკისა და სხვა პროდუქციის შესაძენად დარჩება საქართველოშივე. თავისთავად შემცირდება სესხებზე დამოკიდებულება და ადეკვატურ ნიშნულამდე დავა საპროცენტო განაკვეთები, რაც დღეს არარეალურად მიგვაჩნია”, - განმარტავს ანალიტიკოსი. 

"ოჯახთან გაუცხოება უბიძგებს ახალგაზრდას ასოციალური ქცევისკენ" - რა უნდა გაითვალისწინოს საქართველომ ნარკოპოლიტიკის კუთხით ევროპის ქვეყნების გამოცდილებიდან (რეზონანსი) 
ავტ.: ია აბულაშვილი

რა მეთოდებით ხელმძღვანელობენ ის ქვეყნები, რომლებმაც გარკვეულ წარმატებას მიაღწიეს ნარკოტიკებით გამოწვეული ზიანის შემცირების კუთხით, ამ საკითხზე "რეზონანსი" ტექნიკურ მეცნიერებათა დოქტორ მედეა თავდიშვილს ესაუბრა.

თავდიშვილის განმარტებით, თანამედროვე მსოფლიო მიდგომა ეფუძნება იმას, რომ ნარკოპოლიტიკა ძალოვანი ღონისძიებების გატარებისკენ არ უნდა იყოს მიმართული, რაც უამრავი ადამიანის უფლებების უხეშ დარღვევას იწვევს. სპეციალისტი სხვადასხვა ქვეყნების მაგალითებს ასახელებს, სადაც ნარკოდაავადების მკურნალობაზეა ყურადღება გამახვილებული და შემდეგში მათ სოციალიზაციას ოჯახთან ერთად სახელმწიფოც უწყობს ხელს. 
მიწის 75% ჯერაც დასარეგისტრირებელია, პროგრამა ალბათ გაგრძელდება (რეზონანსი) 
ავტ.: მარი ჩიტაია

გამოცემის ცნობით, მიწის უფასო რეგისტრაციის პროგრამამ მოსახლეობა ვერ წაახალისა. ჯერჯერობით მხოლოდ სასოფლო-სამეურნეო მიწის 25%-ია რეგისტრირებული. რეფორმა 1 თვეში დასრულდება. ამ ეტაპზე ცნობილია, რომ დაურეგისტრირებელი მიწა სახელმწიფო საკუთრებაში არ გადავა. რაც შეეხება რეგისტრაციის ვადის გახანგრძლივებას, გადაწყვეტილება ჯერჯერობით მიღებული არ არის, თუმცა სპეციალისტები ითხოვენ, რომ ვადა გადაიწიოს და რეგისტრაციის პროცედურა კიდევ უფრო გამარტივდეს.
ქალაქი გადაღობილია შლაგბაუმებით, ჯაჭვებით, ბოძებით... (რეზონანსი) 
ავტ.: ნათია ლომიძე

სტატიის თანახმად, დედაქალაქის ერთ-ერთი უმთავრესი პრობლემა მანქანების პარკირება და სპეციალური ავტოსადგომებია. პარკირების სისტემის მოწესრიგება თბილისის მერობის კანდიდატების ლამის მთავარი დაპირება იყო, თუმცა წლების შემდეგაც პრობლემა მოუგვარებელი რჩება.

ურბანისტი ლადო ვარდოსანიძე თბილისის ქუჩებში თვითნებურად მისაკუთრებულ ადგილებზე ამახვილებს ყურადღებას. ერთი მხრივ, საქმე მრავალბინიან ეზოებს ეხება, მაგრამ არის ინდივიდუალური, თვითნებური ფაქტებიც. მაგალითად, ადამიანები მუნიციპალურ ადგილებს კონკრეტული თანხის სანაცვლოდ აქირავებენ, რაც გაუმართლებელია.
ახალი თაობა 

ნიკა მელია: როცა კალაძე „ნაციონალებთან“ სიამტკბილობაში იყო, მე ქუჩაში ვიდექი და გირგვლიანის მკვლელობას ვაპროტესტებდი (ახალი თაობა) 
ავტ.: ნათია ხურცილავა 

ინტერვიუ ნიკა მელიასთან 

ნიკა მელია ხორავას ქუჩაზე მომხდარ ტრაგედიაზე საუბრობს. იგი დარწმუნებულია, რომ ხელისუფლება მირზა სუბელიანს ხელს აფარებს და საქმის მასალებიდანაც ნათლად ჩანს, რომ სუბელიანმა მტკიცებულებების განადგურებაში მიიღო მონაწილეობა, თუმცა, პროკურატურა მისი პასუხისმგებლობის საკითხს არ აყენებს. მელია „ქართულ ოცნებას“ შეახსენებს, რომ გირგვლიანის საქმე იყო ის მნიშვნელოვანი ფაქტორი, რის გამოც „ნაციონალური მოძრაობა“  დამარცხდა. პოლიტიკოსი მთავრობას ურჩევს ობიექტურად გამოიძიოს საქმე, წინააღმდეგ შემთხვევაში საზოგადოება მას პასუხს აუცილებლად მოსთხოვს.  – „უკვე სხვაგვარად არის საქმე, რადგან ქუჩაში გამოვიდა ათასობით ადამიანი, განსხვავებული პოლიტიკური გემოვნების, შეხედულების, იდეოლოგიებისა თუ პროფესიების. ეს ყველა ადამიანი უსამართლობამ გააერთიანა შვილმოკლულუ მშობლის გარშემო. ეს ხალხი უკვე აღარ ჰკითხავს ჭკუას არც ბატონ კობახიძეს, არც ბატონ კვირიკაშვილს და არც კახი კალაძეს“, - აცხადებს მელია, რომელიც დასძენს, რომ ზაზა სარალიძის პროტესტი პოლიტიკასთან არ უნდა გაიგივდეს. 
„ნაციონალური მოძრაობის“ წევრი კახა კალაძის განცხადებებსაც ეხმაურება. ნიკა მელია ამბობს, რომ კალაძისგან განსხვავებით, ის სანდრო გირგვლიანის მკვლელობის შემდეგ საპროტესტო აქციებშიც მონაწილეობდა და პირადი ინტერესების გამო არ იყო გაჩუმებული. – „გირგვლიანის ტრაგედია მომხდარი იყო, როდესაც კალაძე „ნაციონალური მოძრაობის“ წინასაარჩევნო კამპანიაში აქტიურ მონაწილეობას იღებდა. მე კი აქციაზე ვიდექი და ამ საშინელ ტრაგედიას ვაპროტესტებდი“, - აღნიშნავს მელია. 
„შევახსენებ „ოცნებას“, „ნაციონალები“ იმან გადაიყოლა, რომ თავისიანი არ დასაჯეს!“  - მამუკა გამყრელიძე: სამარცხვინოა, რაც ზაზა სარალიძის ირგვლივ მოხდა (ახალი თაობა) 

ავტ.: ნონა ცაბაძე 

ინტერვიუ მამუკა გამყრელიძესთან 

მამუკა გამყრელიძე „ახალ თაობასთან“ ინტერვიუში „ქართულ ოცნებას“ აკრიტიკებს. ამბობს, რომ ეს არის პარტია, რომლის წევრებიც მხოლოდ პირადი კეთილდღეობისთვის იღწვიან და სახელმწიფოს ინტერესები არ ადარდებთ. გამყრელიძეს ამის მაგალითად, 26 მაისს, ჯარისკაცების გულისწასვლა მოჰყავს. მისი თქმით, ჯარისკაცები ცუდად იყვნენ ნაკვები და სწორედ ამიტომ გახდნენ შეუძლოდ. 
რესპონდენტი საზოგადოების ინდიფერენტულობის გამოც გამოთქვამს უკმაყოფილებას. მისი განცხადებით, მოსახლეობა „ქართულ ოცნებას“ ჰპატიობს ბევრ ისეთ ქმედებას, რის გამოც, „ნაციონალურ მოძრაობას“ აკრიტიკებს. მამუკა გამყრელიძის აზრით, გაუმართლებელია უსამართლობაზე თვალის დახუჭვა იმ მოტივით, რომ კონკრეტულ აქციაზე „ნაციონალური მოძრაობის“ წევრებიც დგანან. 

გამყრელიძე ხელისუფლებას მოუწოდებს ობიექტურად იქნას გამოძიებული ხორავას ქუჩაზე მომხდარი ინცინდენტი, წინააღმდეგ შემთხვევაში მას „ნაციონალური მოძრაობის“ ბედის გაზიარება მოუწევს. იგი პარალელს გირგვლიანის საქმესთან ავლებს და აცხადებს, რომ სწორედ თავისიანების დაუსჯელობას გადაყვა წინა ხელისუფლება. 
ყოფილი დიპლომატი ინტერვიუში მიხეილ სააკაშვილის სატელევიზიო ეთერებსაც ეხმაურება. ამბობს, რომ ექსპრეზიდენტს აზრის გამოთქმის მორალური უფლება აქვს, მაგრამ ბოლო ეთერში „სისულელეები იბოდიალა“. 

მამუკა გამყრელიძე აქვე „ევროპული საქართველოს“ გათეთრების მცდელობაზეც საუბრობს. იგი ყურადღებას ამახვილებს, რომ ყველა ოდიოზური ფიგურა, ვინც კი „ნაციონალურ მოძრაობაში“ იყო, ახლა „ევროპული საქართველოს“ წევრია და პასუხისმგებლობა მათაც ისევე უნდა დაეკისროთ, როგორც „ნაციონალებს“. 

შოთა მალაშხია: „ოცნებაში“ იქცევიან ისე, როგორც ვირთხები ჩასაძირად გამზადებულ გემზე - „წულუკიანი რუსეთს ათეთრებდა და 2008 წლის ომს საქართველოს აბრალებდა“ (ახალი თაობა) 
ავტ.: მარიამ მჭედლიშვილი 

ინტერვიუ შოთა მალაშხიასთან 

შოთა მალაშხიას განცხადებით, მსოფლიოსა და საქართველოში ისეთი ვითარებაა შექმნილი, რომ ბიძინა ივანიშვილი ფორმალურ არჩევნებს ვეღარ ჩაატარებს და ქვეყანაში ვითარება აუცილებლად შეიცვლება. მისი თქმით, ივანიშვილი ახლა საკუთარი მილიარდების გადარჩენას ცდილობს, რადგან რუს ოლიგარქებს დიდი პრობლემები ექმნებათ. 
რესპონდენტი დარწმუნებულია, რომ „ქართული ოცნება“ ძალიან მალე დაიშლება. ამბობს, რომ სახელისუფლებო პარტიის წევრები მხოლოდ პირად კეთილდღეობაზე ფიქრობენ და იქცევიან ისე, როგორც ვირთხები ჩასაძირად გამზადებულ გემზე. 

შოთა მალაშხია ინტერვიუში კიდევ ერთხელ უსვამს ხაზს, რომ საერთაშორისო საზოგადოებას რუსეთთან მიმართებით შეხედულებები შეეცვალა და ახლა ამის გამო, თეა წულუკიანი, რომელიც 2008 წლის ომს საქართველოს აბრალებდა, ახლა რიტორიკას ცვლის - „ქვეყნის ფარგლებს გარეთ შეიქმნა ვითარება, რომელიც სასარგებლოა საქართველოსთვის, მაგრამ დამაზიანებელია იმ ძალის კერძო ინტერესებისათვის, რომელიც ირწმუნებოდა, რომ 2008 წლის ომი საქართველომ დაიწყო. დღეს, როცა საერთაშორისო სასამართლო ამაში რუსეთს ადანაშაულებს, სხვანაირად ალაპარაკდნენ. იუსტიციის მინისტრი ამ საკითხის გარშემო გაერთიანებას გვთავაზობს, რაც სასაცილოა“, - აცხადებს მალაშხია და აქვე დასძენს, რომ სულ მალე საქართველოს ნატოსა და ევროკავშირში გაწევრიანების საკითხიც დადგება დღის წესრიგში. 

